
DOI 10.48612/IVRRAN/ph2x-abmn-r18t � Г. Алтансүх (Монгол Улс) 

НУР АД-ДИНЫ ГАР БИЧМЭЛ ДУНДАД ЗУУНЫ
МОНГОЛ ХҮНИЙ НЭРИЙН СУРВАЛЖ БОЛОХ НЬ

Товч агуулга: Өнөөгийн БНТУ-ын нутаг Кыршехир хотын захирагч 
Нур ад-Дин өөрийн эзэмшлийг халуун усны газар, тариан талбай, сүм 
мөргөлийн газар тэргүүтэй хөрөнгийг шашны үйл ажиллагаанд зориулан 
сан (вакф) байгуулж, тухайн үеийн монгол ноёдоор батлах бичиг 
үйлдүүлсэн нь хадгалагдан үлджээ. Уг монгол бичээст нийтдээ 100 орчим 
монгол ноёны нэрийг уйгаржин монгол бичгээр бичсэн нь эдүгээ дундад 
зууны монгол хүний нэрийн судалгаанд чухал сурвалж болж байна.

Түлхүүр үг: хүний нэр, Нур ад-Дин, гар бичмэл, жас, вакф

Altansukh Ganbat

NUR AD-DİN’S MANUSCRİPT İS A SOURCE FOR THE NAMES 
OF MEDİEVAL MONGOLS

Abstract: In 1272, Nur ad-Din, the governor of the city of Kırşehir in the 
central Anatolian region, donated his property, including baths, fields, and a 
mosque, to the foundation (vakıf) for religious purposes. The Mongol chiefs 
in Anatolia also signed an approbatory letter, which has been preserved. The 
Mongol inscription, which contains the names of about 100 Mongols in the 
Uyghur-Mongolian script, is an important source for the study of medieval 
Mongolian names.

Key words: person’s name, Nur ad-Din, manuscript, jas, waqf

Дундад зууны түүхийн судалгаанд Чачагийн хөвүүн Нур ад-Дины 
данс бичиг гэж нэрлэгддэг 1272 (1273) оны гар бичмэл бол Анатолийн 
хойгт бичигдсэн монгол хэл, бичгийн хамгийн эртний дурсгал юм. 
Одоогоор энэ бичгийн дөрвөн эх олдоод байна. Үүнд:

1.	 Искилибийн гар бичмэл, 618 мөр араб бичиг
2.	 Кыршехирийн нэгдүгээр гар бичмэл, 466 мөр араб бичээс + (61+6 

дараа нэмж бичсэн) нийт 67 мөр монгол бичээс, 
3.	 Кыршехирийн хоёрдугаар гар бичмэл, 175 мөр араб бичээс + 9 

мөр монгол бичээс

4.	 Якуф Юсуфийн гар бичмэл, 88 мөр араб бичээс + 2 мөр монгол 
бичээс [Ariyajav 2018:645]

Тус гар бичмэлийн араб бичиг нь Нур ад-Дины сан (vakif)-д хамаарах 
тариалангийн газар, жимсний цэцэрлэг, усалгааны газар, шашны 
сургууль, сүм мөргөлийн газар, төрөл бүрийн үйлчилгээний мухлаг, 
халуун усны газар зэргийн байршил, хил хязгаар, тоо хэмжээг тодорхой 
заасны дээр сангийн үйл ажиллагааны дүрэм журмыг нарийн тогтоон 
бичсэн данс болно. Монгол гар бичмэл нь араб хэлээр бичсэн данс 
бичиг үнэн болохыг гэрчилсэн, данс бичигт тогтоосон дүрэм журмын 
хэрэгжилтийг баталсан албан бичиг юм. 

Хамгийн бүрэн монгол хэл, бичгийн дурсгал болох Кыршехирийн 
нэгдүгээр гар бичмэл нь эдүгээ хувь хүний цуглуулгад байдаг учир 
судалгаанд ашиглахад төвөгтэй болжээ. Гэхдээ уг бичгийг 1948 онд 
Ж. Х. Тарим анх гэрэл зургаар хэвлэсэн [Tarım 1948: 119-121] бол хожим 
1959 онд А. Тэмир мөн гэрэл зургаар хэвлэснээр судалгаанд ашиглаж 
байна. Ж. Х. Тарим монгол гар бичмэлийн эхэн хэсгийг галиглан, турк 
хэлэнд орчуулсан бол А. Тэмир монгол гар бичмэлийг бүрэн уншиж, 
латин галиг үйлдсэн [Temir 1989]. Үүний дараа Л. Лигети уг гар 
бичмэлийг дахин уншиж галиглан А. Тэмирийн галигт нэмэлт засвар 
хийж хэвлэсэн байдаг [Ligeti 1972:270]. Үүнээс хойш уг гар бичмэлд 
холбогдох судалгааны өгүүллүүд гарсаар байна [Казухико 2017: 353-372; 
Seyfeli 1996:318-331; Ууганбаяр 2003: 224-254; Tumurtogoo 2006:191-
193; Аръяажав 2010: 117-136; Аръяажав 2010а: 214-218; Аръяажав 
2016:130-136; Ariyajav 2022:645-653]. Гэхдээ хүний нэрийн судлагдахуун 
болох талаас нь Б.Аръяажав “1272 Tarihli Nur Ad-Din Vakfi yesinde 
Geçen Bazı İsimler Üzerine” гэсэн илтгэл хэвлүүлжээ. Илтгэлийн гол 
агуулга уг гар бичмэлд гарах Чача ноёны нэрийг судлаачид хоёр янзаар 
уншиж, ойлгож ирсэн асуудалд хариулт өгөхөд чиглэсэн бөгөөд Нур ад-
Дины гэрээ бичгийн “ч”, “ж” үсгийн зурлагуудыг тухайн үеийн монгол 
бичгийн дурсгалуудтай харьцуулан нягтлаад Чача хэмээн унших нь зөв 
болохыг тогтоосны дээр уг нэр нь төвөд хэлний Цаца (stupa) гэдэг үг 
байж болох юм гэсэн санал гаргажээ [Ariyajav 2022: 645-653]. Бид энэ 
удаад Кыршехирийн нэгдүгээр гар бичмэлийн 67 мөр монгол бичээс 
дундад зууны монгол хүний нэрийн сурвалж болох талаас нь товч 
өгүүлэхийг зорилоо. 

Гар бичмэл агуулгын хувьд хоёр хэсгээс бүрдэнэ. 1-61-р мөр нь 
бичин жил буюу 1272 онд Нур-ад Дины сангийн гэрээ бичгийг анх 
үйлдэхэд бичсэн гэрчлэх бичиг. Харин 62-67-р мөр нь тахиа жил буюу 

1273 онд залган бичсэн батлах бичиг болно. Эрдэмтэн Казухико 
Ширайва ийнхүү залган бичсэн явдлыг 1273 онд Анатолид байсан 
монгол цэргийн бүрэлдэхүүнд өөрчлөлт орсонтой холбон тайлбарласан 
бөгөөд 1273 онд Тугу тэргүүтэй монгол цэргийн анги Анатолид 
хүрэлцэн ирж, Самагар ноён Ил хант улсын төв нутаг руу буцаан 
дуудагдсантай холбоотой гэж үзсэн [Казухико 2017: 366]. Хэдийгээр 
агуулгын хувьд энэ хоёр бичиг үргэлжилсэн мэт боловч бичгийн 
хэлбэрийн хувьд хоёр өөр учир эрдэмтэд 1-61 мөрийг 1272 онд бичсэн, 
62-67-р мөрийг 1273 онд залган бичсэн гэж үздэг. 

Энэ гар бичмэлийн нийт 67 мөр нь 246 үгтэйгээс 116 нь хүний нэр 
ажээ. Өөрөөр хэлбэл, тус гар бичмэлийн нийт агуулгын 47 хувьд монгол 
хүний нэр тэмдэглэсэн байна. Самагар ноёны нэр гурван удаа, Байнал 
ноёны нэр гурван удаа, Навчи ноёны нэр гурван удаа, Нур-ад Дины 
нэр гурван удаа, Саматаху, Тарахай, Төмөр, Урианхадай нэрс тус бүр 
хоёр удаа тэмдэглэгдсэн учир нийт 100 орчим монгол хүний нэрийг 
монгол бичгээр тэмдэглэжээ. Үүний дотор Маркус, Саддин, Хожа, 
Сади, Сатилтиш, Чобан, Туркмен, Хожа гэх зэрэг цөөхөн латин, түрэг, 
араб гаралтай нэр байгаагаас бусад нь бүгд монгол нэр гэж хэлж болно. 
Гэхдээ Казухико Ширайва Саддин, Хожа зэрэг нь исламын шашинд 
орсон монголчуудын нэр байж болох тухай таамаглал хийжээ [Казухико 
2017:360]. Энэхүү гар бичмэл нь хэдийгээр хэмжээгээр бага боловч XIII 
зууны дунд үеийн 100 орчим монгол хүний нэрийг уйгаржин монгол 
бичгээр бичиж үлдээсэн чухал сурвалж юм. Тэдгээр нэрсийг жагсаавал: 

Aban, Ajundu, Alaγ, Atamasun, Ayi:d, Bainal (3), Bal-a, Baγši, Bayi:ldur, 
Baγa:tur, Bečin-e, Beg-temür, Böbeg, Bökmis, Bolad, Bor-a, Botoγan, 
Buqačar, Buqa-temür, Čača, Čamtu, Čaqa, Čauq-a, Čirbin, Čoban, 
Dayi:r, Ebügen, Ečüdeči, Eder, Esen, Iduqadai, Il-Qutluγ, Iltöge, Kelige, 
Kerei, Keremün, Köke, Kökeču (2), Kökedei (3), Külebir, Kürbuqa, 
Kürčigün, Mamačuγ, Marγus, Masqud, Matus-baγši, Maγu, Mergegü, 
Molaid, Molayidai, Möngkegür, Nabči (3), Nasuqutluγ, Negbei, Noqai, 
Nuqs-a, Nuradin (3), Ögö:jin, Qadaγa:n, Qaljaγai, Qanglidai, Qasan, 
Qitadai, Qočqar, Qoja, Qoltu-quča, Qurtuγa, Qutu-buqa, Qutuγu, 
Sadadin, Sadi, Samaγar (3), Samtaγu (2), Satilmis, Širaqan, Songqur, 
Šonqor, Tabar, Tajadin, Talbar, Taraqai (2), Taš-temür, Teken-e, Temür 
(2), Tödegü, Tölg, Tölg-Qy-a, Toγa:n, Toγtoγ-a, Toγuladai, Tümeder, 
Tuqu, Türkmen, Turumtai, Ungγiyan, Unuγučar, Uriya:ngqadai (2), 
Yosutai, Yüreg

Ингээд уг гар бичмэлд нь дундад зууны монгол хүний нэрийн 
судалгааны нэг чухал сурвалж болохыг дараах хэдэн жишээгээр өгүүлье.

1. Ögöljin: Дундад зууны монгол хүний нэрд сар улирлын нэрээр 
нэрлэсэн нэрс бараг тааралддаггүй боловч уг гар бичмэлд  
хэмээн бичсэнийг А. Тэмир Ögölçin гэж [Temir 1989: 160], Л. Лигети 
Ögö:jin гэж уншжээ [Tumurtogoo 2006: 192]. Бидний бодохоор 
А. Тэмирийн галиг уг эхтэй илүү ойр юм. Энэ нэр нь гуравдугаар сарыг 
нэрлэж байсан نیجلهوا öheljin [Rasulid Hexaglot 2000: 238] хэмээх үг гэж 
үзэж байна. Сурвалжуудад qudal ü:göljin sara, ünen ü:göljin sara, öheljin 
sara, ügeljin sara hö’öljin sara, ögeljin sara гэх мэтээр тааралддаг бөгөөд 
судлаачид öbeljin ~ ögeljin гэж үзээд өвөөлж шувууны нэртэй холбожээ 
[Rybatzki 2002: 266]. Тус гар бичмэл дундад зууны монголчууд сар, 
улирлын нэрээр (эсвэл шувуу)-ээр хүнд нэр өгөх заншилтай байсныг 
харуулж байна. 

2. Qaljaγai: Уул нэр бүтцийн хувьд Qalja+γai болно. Дундад зууны 
түүхэнд халжа хочтой хүн цөөнгүй тэмдэглэгджээ. Тэдгээрийн нэг нь 
Мангудын Хуйлдар сэцний хөвүүн, Чингис хааны 95 мянганы ноёны 
нэг Мөнх-халжа юм. Түүнээс гадна Барулас аймгаас гаралтай мянганы 
ноён Булухан халжа, Жалайр аймгаас гаралтай мянганы ноён Ухай-
халжа, Баарин овгийн Үхэр-халжа, Хутус-халжа, цэргийн захирагч Бала-
халжа гэх зэрэг ноёдын нэр тэмдэглэгджээ. Судрын чуулганд یلوغمُ هبو 
َااجَلْقَ َااجَلْقَ) Монгол хэлээр алиа хөгжилтэй хүмүүсийг“ دنیوگ ار لازه مدرم   
qalca’a) гэдэг” гэсэн тайлбар байдаг [Reşîdüddîn 1373: 525]. Монголын 
нууц товчоон, Судрын чуулганд хоч байдлаар хэрэглэгдсэн “халжа” 
хэмээх үгийг хүний нэрд хэрэглэсэн нь Нур-ад Дины гар бичмэлд Qaljaγ 

 ai хэмээн таарч байна. 
3. Turumtai: 1272 онд Анатолийн бүс нутагт монгол бичгээр, монгол 

хэлээр бичсэн Нур-ад Диний данс бичигт 100 орчим монгол ноёдын 
нэрийг бичсэний дотор  Turumtai гэж гардаг [Temir 1989: 160]. 
Гар бичмэлийн араб хэлний хэсэгт нь یاطمورط Turumtay гэж гардаг бол 
Турумтай ноёны бунхны бичээст یاطمورط Turumtay гэж гардаг ажээ 
[Özbayraktar 2017: 445]. Түүний уг гарал тодорхойгүй боловч зарим 
түүхчид Турумтай ноёныг 1243 оны Көсэ Дагийн тулаанаар Байжу 
ноёнтой хамт Анатолийн бүс нутагт очсон гэж үздэг. 1249 оноос төв 
Анатолийн бүсэд орших Амасиа хотын захирагчаар томилогдсон. Түүний 
тушаалаар 1278 онд Амасиа хотын төвд сүм, бунхан байгуулсан нь 
өнөөг хүртэл хадгалагдан үлджээ. Тус бунханд Турумтай ноён ба түүний 
хөвүүд, ач нарын булш байсан бөгөөд XIX зууныг хүртэл нээлттэй 

байсан гэдэг. Түүний нэрийг судлаачид Torumtay, Tarantay, Toruntay 
гэх мэтээр сэргээдэг боловч зөв хэлбэр нь Turumtay болно. Монголын 
нууц товчоонд sibawuqan-i turumtai buta-tur qorqobasu buta aburaju’ui 
“шувуухныг турумтай бутад хорговоос бут аваржихуй” хэмээн гардаг. 
Хятад бичгээр шувууны нэрийг 土舌林台 turumtai хэмээн бичжээ. 
Эртний монголчуудын амьжиргааны нэг эх сурвалж нь ан ав байсан 
билээ. Тал нутгийн анчин, малчин, дайчин эрийн үнэнч нөхөр нь анч 
шувууд байв. Тийм учраас дундад зууны монголчуудын хүний нэрийн 
дотор анч шувуудын нэр олонтоо гардаг. Начин, Шонхор, Тоган, Бүргэд 
гэсэн нэр сурвалжид түгээмэл байх боловч Турумтай шувууны нэрийг 
хүний нэрээр хэрэглэсэн баримт одоогоор Нур ад-Дины гар бичмэлд 
л тааралдаж байна. Мөн Дӣвāн Лугāт-ат Турк толь бичигт ْیاتْمُرُت 
turumtay гэж бичээд “нэгэн анчин шувууны нэр. Эрэгтэйчүүдэд ийм нэр 
өгөхөөс гадна хоч байдлаар хэрэглэдэг” гэжээ [Atalay 1985: 243].Судрын 
чуулганд Абага хан нэгэн удаа “Аргун хүү минь өөрийн хөвүүн Газанд 
их хайртай. Тэр нь түүний ганц хөвүүн болохоор Аргун салах дургүй 
байдаг. Гэвч Газаныг над руу ирүүлж, тэр турумтай (ُیْاتَمْرُط ṭurumtai) 
шонхрыг бор шувуунд тавьж надад шорлог1 (وغُلْاریِش širalγu) авч ирж 
байх нь миний хүсэл юм” гэсэн сонирхолтой мэдээ байдаг [Reşîdüddîn 
1373: 1208]. Абага хан өөрийн ач хөвүүн Газаныг 3-4 настайд нь дэргэдээ 
авч болжмор шувуунд турумтай харвахыг зааж, анд сургахыг хүсэж 
байжээ. Үүнээс үзвэл турумтай нь бага насны хөвүүдийг шувуулахуйн 
эрдэмд сургахад тохиромжтой жижиг биетэй шувуу бололтой. Энэхүү 
гар бичмэл нь дундад зууны үеийн монголчуудын анч шувуудтай 
холбогдох хүний нэрийг баяжуулж байна. Турумтай ноён бол 1249-1280-
аад онд Амасиа хотын захирагчаар ажиллаж байсан монгол ноён. Түүх 
сурвалжуудад Шейф-ад Дин Турумтай хэмээн гардаг. Түүний шашны нэр 
нь “шашны илд, шашны хамгаалагч” гэсэн утгатай. 

